
ATASSUT INATSISARTUNI ATASSUT I INATSISARTUT 

 

 
UPA17/22 

21.04.2017 

 

Uunga siunnersuut: Qalerallit aamma aalisakkat allat ilaasa akitsuutaat pillugit Inatsisartut 

inatsisaata allanngortinneqarneranik Inatsisartut inatsisaat nr. xx, xx.xxx 2017-imeersoq. 

(Avaleraasartuut akitsuutaannik allannguineq). 

(Inatsisartunut ilaasortaq Mala Høy Kuko, Atassut)  

 

Aallarniutigalugu ATASSUT-miit Naalakkersuisut qutsavigissavakka avaleraasartuut 

akitsuutaannik Inatsisartut inatsisaannut allannguinissamut siunnersuuteqarnerannut. 

 

Siusinnersukkut ATASSUT Inatsisartuni aalisakkat ikerinnarsiortut ilaasa Tunumi pisarineqartut 

akitsuusersorneqarnissaannut akerliusimavugut, tunngaviusumik isumaqaratta akileraarutit 

pioreersut qaavisigut akitsuusersuinikkut ilaartuinissaq aatsaat atorneqartassassasoq allatigut 

periarfissarsisinnaanngikkaanni, aammalu akitsuutit inuutissarsiutinut equngasumik 

kingunipiloqannginnissaa pinaveersaarniarlugu. 

 

ATASSUT-mit isumaqarpugut siunnersuut matumani saqqummiunneqartoq naaperiaanerusoq 

siusinnerusukkut tusarniarneqarsimasut isornartorsiutigisimasaannut. Taamaattumik aamma 

ATASSUT-mit nuannaarutigaarput taamatut Naalakkersuisut siusinnerusukkut 

isornartorsiutaasimasut tusaaniarlugit siunnersuuteqarnermikkut akitsuutinik appaaniarnermut 

siunnersuuteqarmata. 

 

Taamatuttaaq aamma ATASSUT-mit neriuutigaarput kalaallit aalisarnermik ingerlataqartut 

aalisarnerup allamit ingerlanneqarnissaa pillugu isumaqatigiissuteqarsinnaanerulernerannik 

kinguneqarsinnaanissaa, taamaattorli kissaatiginaarnerpaavoq siunissamit kalaallit aalisarnermik 

ingerlataqartut namminneq ingerlatsitsisinnaalernissaat, taamaattoqassappalli taava Naalakkersuisut 

tungaanniit piumassutsimik takutitsisoqartariaqassaaq sioqqutsilluarluni pisassiissutinik 

nalunaaruteqartarnikkut / tunniussisarnikkut. 

Ilanngullugu ATASSUT-mit Naalakkersuisunut eqqaasitsissutigissavarput inatsisiliornermut 

atatillugu tusarniaasarnermut piffissarititaasut sapinngisamik malinniarneqartarnissaat, 

tassuunakkummi tamat oqartussaaqataanerat illersorneqartarmat. 

 

Taamatut ATASSUT-mit siunnersuutip siullermeerneqarnerani oqaaseqarluta, siunnersuut 

ilalerparput. 

 

Qujanaq 


